
Team ROGEO geocachere
Arm.Hansensv 36 D
4019  Stavanger

Att. Bjørn Tore Rotabakk

Dispensasjon til  arrangement på Orre og Kvassheim-Brusand i Jærstrendene 
landskapsvernområde  19. og 20. august 2016

Fylkesmannen gjev løyve frå verneforskrifta  § 3A-1 og -14, jf. § 5-3 til gjennomføring av ulike tur-
arrangement i delar av Jærstrendene landskapsvernområde 19. og 20. august 2016. Turane er av 
ein positiv karakter og er delvis vinkla mot strandrydding.

Vi viser til søknad av 01.06.2016 kor Team ROGEO v/ Bjørn Tore Rotabakk søkjer om å arrangere 
fleire samankomstar for geocachere helgen 19-21. august i samband med hovudarrangement på 
Vitengarden. Fjorårets arrangement samla  meir enn 250 menneske. Det er i denne samanheng 
planlagt 3 turar som skal gje deltagarane ein oppleving av naturen Jærlandskapet har å by på:

1) Kveldstur fredag 19. august «nyte solnedgangen frå Orresanden». Utgangspunkt er P-plass 
ved Friluftshuset, og muligheit for grilling her. Opprydding av søppel i etterkant.

2) Ettermiddagstur laurdag 20. august «søppelplukke-event» rydding av søppel i naturen. 
Oppmøte ved Jærgarden på Kvalbein og søppelrydding på strekningen Brusand-Kvassheim 
fyr, truleg i samarbeid med Jæren Friluftsråd.

3) Søndag 21. august guida tur til og frå Steinkjerringa i Synesvarden landskapsvernområde.

Det er vanskelig å sei kor mange som vil delta på dei ulike arrangementa, været kan vera ein viktig 
faktor, men med røynsle frå fjordåret vil ein anta kring 100 personar på kvar av arrangementa.
Ein ber om tilbakemelding frå Fylkesmannen om dette er arrangement som er tillat gjennomført i 
landskapsvernområda.

Heimelsgrunnlag 
Jærstrendene landskapsvernområde blei verna på ny etter naturvernlova ved Kronprinsregentens 
resolusjon av 12.12.2003. Naturvernlova er erstatta av lov om forvalting av naturens mangfald og 
prinsippa i naturmangfaldlova §§ 8-12 om berekraftig bruk,  jf. § 7 skal leggjast til grunn ved 
utøving av offentleg mynde. Fylkesmannen i Rogaland er satt til å forvalte verneområdet.

I følgje verneforskrifta § 2 er føremålet med landskapsvernet å ta vare på det eigenarta natur- og 
kulturlandskapet på Jærstrendene med sine særmerkte strandtypar og dei geologiske, botaniske, 
zoologiske og kulturhistoriske element som medverkar til å gje området eit særpreg. 

I følgje verneforskrifta § 3A-1 er alle inngrep og tiltak som vesentleg kan endre eller innverke på 
landskapet sin art og karakter forbode.  I følgje § 3A-9 er motorferdsle forbode, og i følgje § 3A-14 

er større arrangement og tilstellingar ikkje tillate, med unnatak av aktivitet og område for dette etter 
nærare retningsliner i forvaltingsplan.

I følgje § 5-3 kan forvaltingsstyresmakta etter søknad og på vilkår gje løyve til større arrangement 
og tilstellingar.

Vurdering 
Større arrangement og tilstellingar kjem i tillegg til vanleg ferdsle og har eit potensial for å auke 
belastinga på området i form av uroing og slitasje. Gjennomføring av eit arrangement som omsøkt 
kjem i strid med verneforskrifta for Jærstrendene landskapsvernområde § 3A-14 og krev 
dispensasjon for gjennomføring. Prinsippa i naturmangfaldlova §§ 8-12 om berekraftig bruk, jf. § 7 
skal leggjast til grunn ved utøving av offentleg mynde.

§ 8. (kunnskapsgrunnlaget)
Det er utarbeidd forvaltingsplan for verneområdet og kunnskapsgrunnlaget for omsøkte 
lokaliseringar er godt. Verneområdet er inndelt i ulike forvaltingssoner ut frå verneverdiar, bruk og 
tilrettelegging. Med heimel i § 5-3 kan det etter søknad og på vilkår gis dispensasjon frå forbodet til 
større arrangement og tilstellingar. I forvaltningsplanen er mellom anna Orre Friluftshus peikt ut 
som stad der det etter nærare retningsliner kan gjennomførast arrangement. Her er det opparbeida P-
plass og stiar som kanaliserer ferdsla til stranda. Jærkysten er eit av dei viktigaste friluftsområda i 
regionen.  

§ 9. (føre-var-prinsippet)
Prinsippet skal nyttast i tilfelle der det kan vere tvil om konsekvensane for miljøet og 
verneverdiane.  Fylkesmannen meiner kunnskap pr. dags dato om verneverdiane i dei aktuelle 
områda tilseier at føre-var-prinsippet i dette tilfellet ikkje kjem til nytte for omsøkte arrangement på 
Orre og Brusand-Kvassheim fyr. Då Jærkysten er blant dei viktigaste friluftsområda i regionen, og 
vert nytta gjennom heile året, er vi opne for å gje løyve til omsøkte arrangement ved Orre 
Friluftshus og på Brusand-Kvassheim fyr.

§ 10. (økosystemtilnærming og samla belasting)
Verneområdet er inndelt i ulike forvaltingssonar med tanke på differensiert forvalting. Føremålet er 
å skjerma spesielt sårbare og utsette område og samstundes kunne imøtekomme ønskje om ulike 
tiltak i mindre sårbare område. Sanddynevegetasjon er en særs sårbar naturtype i høve tråkk og 
slitasje, ein bør derfor følgje opparbeidde stiar gjennom dynebeltet til strandflata. Gjennomføring av 
arrangementet ved Orre Friluftshus, vil vere knytt til tilrettelagte parkeringsplassar og med god 
kanalisering gjennom sanddyner til strandflata. Gitt at arrangementet ved Orre skjer ved 
Friluftshuset og på vegetasjonslaus strandflate, vurderer Fylkesmannen dette som uproblematisk i 
forhold til samla belastning på denne lokaliteten,  jamfør utpeikte arrangementsområde i 
forvaltningsplan. Arrangementet på Brusand-Kvassheim fyr er knytt til strandrydding, kor 
deltakarane vert spreidd i området og gjer ein positiv innsats for miljøet. 

§ 11. (kostnadene ved forringing av miljø skal bærast av tiltakshavar)
Søkjar er ansvarleg for gjennomføringa av arrangementet og opprydding. 

§ 12. (miljøforsvarlige teknikkar og driftsmetodar)
Det omsøkte arrangementet på Orre og Brusand-Kvassheim fyr har eit omfang og ein karakter som 
etter Fylkesmannens vurdering ikkje vil ha negative følgjer for verneføremålet, tvert imot vil ein 
strandrydding vera positivt!

Konklusjon
Fylkesmannen er positiv til omsøkte arrangement 19-21. august, kor det mellom anna er fokus på 
«strandrydding», og gjer dispensasjon frå verneforskrifta  § 3A-1 og -14, jf. § 5-3 til gjennomføring 
innanfor Jærstrendene landskapsvernområde. Det er knytt følgjande vilkår til dispensasjonen:

1) Dispensasjonen gjeld i høve verneforskrifta for Jærstrendene landskapsvernområde. Andre 
tilhøve som omsyn til private interesser er ikkje vurdert.

2) Søkar må avklare grilling ved Orre Friluftshus med Jæren Friluftsråd.

Dette vedtaket kan klagast til Miljødirektoratet. Ei eventuell klage skal stilast til Miljødirektoratet, 
men sendast om Fylkesmannen for uttale. Klagefristen er 3 veker frå De mottek dette brevet.

Når det gjeld tur innanfor Synesvarden landskapsvernområde med plantelivsfreding blei dette 
området verna 17.09.1993, men dette området har ikkje noko spesifikk forbods-heimel i høve ulike 
arrangement. Føremålet med vernet (§ III) er å ta vare på eit større jærsk hei-, myr- og 
utmarksbeitelandskap med eit særmerkt dyre- og planteliv, kulturminne, kvartærgeologiske 
landskapsformer og område med stor verdi for naturoppleving. I følgje § IV-2 som gjeld området 
med plantelivsfreding er vegetasjonen freda mot alle former for skade og øydelegging.
Synesvarden området er eit mykje nytta turområde og eit tur arrangement som omsøkt vil under 
føresetnad av at ein held seg til eksisterande stiar ikkje vera i konflikt med vernet. 

Med helsing

Per Kristian Austbø John Inge Johnsen
ass. fylkesmiljøvernsjef naturvernkonsulent

Dokumentet er elektronisk godkjent og har derfor ikkje underskrift.

Saksbehandlar: John Inge Johnsen
Saksbehandlar telefon: 51 56 89 09
E-post: fmrojij@fylkesmannen.no

Kopi til:
Statens naturoppsyn v/Knut Henrik Dagestad Postboks 5672 Sluppen 7485 TRONDHEIM
Jæren Friluftsråd Nikkelveien 4 4313 SANDNES
Miljødirektoratet Postboks 5672 Sluppen 7485 TRONDHEIM


